
Lan merkatuko premiak asetzera etorri dira etorkin gehienak 

Migrazio mugimenduen egungo joerak aztertzeko nazioarteko konferentzia hasi da Bilbon 

iñigo bilbao - BILBO Azken hamarkadan Hego Euskal Herrira etorri diren langile atzerritar gehienak Espainiako Gobernuak araututako bideetatik etorri dira. Legez kanpo etorritakoak asko izan badira ere, datuek argi erakusten dute lan merkatuak zituen beharrizanei erantzuteko agintariek 1990. urteaz geroztik abiatutako mugimenduari segika etorri dela jenderik gehiena. 

Horixe ondoriozta daiteke Hania Zlotnik Nazio Batuetako Populazioaren Banaketako zuzendariak atzo Bilbon eman zituen azalpenetatik. Euskalduna jauregian egin zuen agerraldia, Ikuspegi immigrazioaren behatokiak bertan antolaturiko nazioarteko konferentziaren barruan. Mundu zabaleko migrazioaren gaur egungo joeren behaketa eta azterketa egiteko antolatu dute topagunea. Zlotnikek hegoaldetik iparralderako migrazioen joerak eta ezaugarriak aztertu zituen bertan.«Espainiako merkatuak langile atzerritarren premia handia dauka, batez ere ekonomiaren alor oso zehatzetan. Hori argi dago. Ez balitz horrela, ez lirateke hain herrialde urrunetatik etorriko lan bila».Nazio Batuetatik ikusita, Espainia «kasu bitxia» da Europako Batasunaren barruan: joan den mendeko 80ko hamarkadan bertara ia inor joaten ez bazen ere, 1990. urteaz geroztik migrazio eremu bihurtu da. Hasieran, Europatik bertatik joaten zitzaizkion langileak, baina orain gehienak Ekialdeko Europatik, edo Afrikan eta Hego Amerikan garapen bidean diren lurraldeetatik hurbiltzen dira. Espainiako Gobernuak, gainera, hitzarmen berezia sinatu zuen Ekuadorreko agintariekin, bertako langileak hartzeko. 

Emakume gehiago Migrazioa ez da gauza berria, nahiz eta aspaldion ezaugarri berezi-bereziak dituen: garatu bako herrialdeetan gerrak edo gatazka armatuek eragindako migrazioa da garrantzizkoena. Lurralde industrializatuek, berriz, langileak erakartzen dituzte. Azken urteetan, gainera, gero eta gehiago emakumeak dira lan bila doazenak. 

Europako Batasuneko zenbait herrialdetan bost herritarretatik bat atzerrian jaioa da. Ez hori bakarrik. Hainbat kasutan atzerritarren kopuruak gorantz egin duen neurrian, beherantz egin du jatorrizko herritarrenak. Jaiotza tasak beherantz egin duelako, baina baita bertako herritarrek kanpora egin dutelako ere. Zlotnikek argitu zuenez, hori gertatzen ari da, besteak beste, Herbehereetan, Erresuma Batuan eta Belgikan.Euskal Herrian gertatzen ari den moduan, gainerako lurralde garatuetan ere langile atzerritarren artean gero eta gehiago dira emakumezkoak. Zlotniken esanetan horrek badu azalpenik: herrialde aberatsetan etxeko lanetan edo umeak, adinekoak eta gaixoak jagoten badago lan eskaintzarik. Zlotnikek uste du genero berdintasunean izan diren aurrerakuntzek ere eraginik izan dutela: «Egia da, bai, lanean lekuan lekuko beharginak baino egoera askoz ere kaskarragoan izaten dituztela. Baina ezin da ahaztu eguneroko bizitzan, edo lanpostuan, jatorrizko herrialdeetan baino duinago bizi direla, eta irabazi ere sorterrian baino dezente gehiago irabazten dutela».Zlotnik bera New York hirian bizi den arren, mexikarra da sortzez. Ondo ezagutzen ditu hortaz, auzokide bien artean izan diren migrazio mugimenduak. Azken urteetan AEBetako agintariek bien arteko mugak ixteko hartu dituen neurriek «ondorio zitalak» izan dituztela pentsatzen du. «Migrazioa ez da eten, berdin-berdin jarraitzen dute iparraldera joaten. Gauza da orain legez kanpo daudenak askoz gehiago direla, muga zeharkatzeko zailtasunak aldi baterako zeuden migrazio fluxuak desagertu arazi dituelako». Nazio Batuetako Populazioaren Banaketako zuzendariak datuak eskaini zituen, batez ere. «Txostena ez dut egin migrazio fluxuen zergatia aztertzeko. Datuak ekarri ditut, zenbakiak ezagutu ezean, ez baitugu jakingo kausak zeintzuk izan diren». 

